
Amptelike Nuusbrief Wes-en-Suid-Kaap

ONDERWYS-UITDAGINGS: LIDMATE KAN HELP!
Dit kan nie genoeg beklemtoon word hoe belangrik die toekoms van onderwys vir ons land is nie. Beheerliggame bepaal skole se toekoms. Daarvoor is kundigheid en passie nodig. Dit is hier waar gewone lidmate (ouers) ’n belangrike rol kan speel – deur op beheerliggame te dien en te gaan stem tydens beheerliggaamverkiesings. Lees asseblief die aangehegte skrywe vanaf Paul Colditz, FEDSAS se Uitvoerende Hoof en raak aktief betrokke! Sien ook A4 hieroor.
A. SINODALE NUUS

1. Ontsteltenis met NGKA bygelê
Ons het almal kennis geneem dat daar in die geledere van die NG Kerk in Afrika ontsteltenis was oor die NGK se Algemene Sinode-besluite rondom (veral) die Belydenis van Belhar en die eenheidsproses. Die Dagbestuur van die NG Kerk Moderamen het op 31 Januarie in Potchefstroom ’n ontmoeting met verteenwoordigers van die NGKA gehad om die volledige besluite persoonlik aan hulle deur te gee en te verduidelik. Lees die verklaring wat na afloop van hierdie konstruktiewe ontmoeting uitgereik is, hier.

2. NGK Dagbestuur oor Genl Johan van der Merwe se Memorandum

In ’n memorandum vanaf genl Johan van der Merwe, gewese polisiekommissaris, aan die dagbestuur van die moderamen van die NG Kerk se algemene sinode, beweer hy dat die Belydenis van Belhar in die 1980’s gehelp het “om die geweld en terreur, asook kerkleiers se betrokkenheid daarby, te regverdig”. In reaksie hierop sê die dagbestuur van die NG Kerk se moderamen dat hulle graag die memorandum met Van der Merwe en sy kollegas wil bespreek. Sien ook by www.ngkerk.org.za hieroor. 

3. NGK Uit die Moderatuur

Die moderatuur van die Wes-en-Suid-Kaap het verlede week in Kleinmond vergader. In Uit die Moderatuur, wat vroeër hierdie week aan ons streek se NG-predikante en kerkkantore gestuur is, deel die moderatuur onder meer ’n paar gedagtes oor hulle beplanning en prioriteite vir 2012. Belangstellendes kan aangeheg meer hieroor lees. 
4. Biddag vir Opvoeding en Onderwys

Sondag 12 Februarie is geoormerk as sinodale Biddag vir Opvoeding en Onderwys. In aansluiting by die berig hierbo, word gemeentes ernstig aangemoedig om tyd te maak vir voorbidding vir ons onderwys-leiers, beheerliggame, skoolhoofde, onderwysers en leerders.

5. KGA en KIX: Modelskool op Malingunde!

Daar word tans 'n unieke skool gebou op Malingunde in Malawi. Dit is 'n uitvloeisel van die KIX-projek wat in 2009 geloods is en tot op hede 'n enorme bydrae tot voorskoolse opleiding in Malawi gelewer het. Klik op www.kga.org.za en lees verder oor hierdie skool wat as model gebruik sal kan word vir die opleiding van nog honderde KIX-opvoeders.
B. ALGEMENE NUUS EN INLIGTING
1. Hugenote Kollege: Aanvang van Akademiese Jaar

Alle belangstellendes word vriendelik uitgenooi na die amptelike openingsgeleentheid van die Hugenote Kollege se akademiese jaar 2012. Dit vind plaas op Dinsdag 14 Februarie van 10:00 – 11:00 in die Hugenote Kollegesaal. Die gasspreker, ds Cornelis Janse van Rensburg, se tema is Die rol van die nuwe Hugenote Kollege in Suid-Afrika. RSVP teen Donderdag 9 Februarie by Madri Visser: kantoorbestuurder@hugenote.com of 021 873 1181.

2. Dowe se Aanstelling Goeie Nuus!

Die Hoëveld Sinode is die tweede sinode van die NG Kerk in ons land, naas die Sinode van Wes-en-Suid-Kaapland, waar ŉ predikant wat gehoorgestremd is, in ŉ voltydse beroep bevestig is. Ds Jaco van Wyk is hierdie maand in die NG Gemeente Effata vir Dowes by die Kempton Park Moedergemeente bevestig. Hy is tans die enigste geordende dowe predikant in die NG Kerk. Klik hier. (Oorgeneem uit Kruis en Dwars, Hoëveld se sinodale nuusbrief).
3. Wêreldbiddag vir Vroue 2 Maart 2012

Ons het voorheen berig dat die Wêreldbiddag vir Vroue vanjaar op Vrydag 2 Maart plaasvind. Die Afrikaanse bestelvorm vir verskillende programme, aandenkings en ander items, kan afgelaai word by http://www.wwdp.co.za/images/bestelvorm%202012.pdf.

4. Nuwe Afrikaanse Gemeente in Perth geplant

Ds Peet Grobbelaar is al ’n maand in Perth, waar hulle ’n nuwe gemeente in Rockingham in die suide van Perth stig. Die eerste erediens begin op 5 Februarie om 09:00 in die Secret Harbour Community Centre. Lesers met familie of vriende in daardie omgewing kan hulle gerus hiervan laat weet. Lees hier meer. (Oorgeneem uit Grens.Pos, Oos-Kaapland se sinodale nuusbrief).
C. GEMEENTES BIED AAN
NG Gemeente Stellenbosch-Noord: Veritas-kursus

Veritas module een begin op 7 Februarie om 18:30 by die NG Gemeente Stellenbosch-Noord in DS Bothastraat. Die kursus rus die lidmaat toe om self die Bybel verantwoordelik te interpreteer. Almal welkom. Navrae: Carina Falck by 021 886 4143 of 082 859 4946.
D. PREDIKANTENUUS

NG Gemeente Alexanderbaai bevestig Nadine Maletzki!

Proponent Nadine Maletzki word op Vrydag 3 Februarie om 18:00 by die NG Gemeente Alexanderbaai bevestig. Haar intreeboodskap is op Sondag 5 Februarie. Mag dit ’n mooi verbintenis wees!

E. NUUSBRIEWE EN PAMFLETTE

1. Bybel-Media Nuusbrief

Bybel-Media se nuusbrief fokus hierdie week op Kerkbode en Boodskap vir Vandag.

Lees in Kerkbode van 3 Februarie 2012:

Korrupsie kry wind (uit vele oorde) van voor.

Facebook en die kerk – Moet gemeenteleiers hulle daaraan steur?

12-12-2012 – Is dit híérdie keer regtig die einde van die wêreld?

Prof Theuns Eloff ontleed die GKSA se sinodebesluite.

Ds Jannie Pelser praat oor sy Nuwe Hart-projek.
2. Hefsiba Nuusbrief

In hulle eerste nuusbrief van 2012 vertel Kruger en Antoinette van ’n klompie sake waarvoor voorbidding gevra word. ’n Uittreksel uit die nuusbrief is hier. Lees meer oor Hefsiba, die Instituut vir Christelike Hoër Onderwys op Vila Ulónguè in Mosambiek, by www.kga.org.za.
F. FUNKSIES EN FEESTELIKHEDE
1. MES Kaapstad: Sakeontbyt oor Nasionale Begroting

’n Kundige ontleding van die Nasionale Begroting met onder meer Jac Laubscher, hoofekonoom van die Sanlam Groep, vind plaas tydens MES Kaapstad se Sakeontbyt op Donderdag 23 Februarie by die Durbanville Gholfklub vanaf 06:15 vir 06:30 tot 08:15. Slegs 250 kaartjies is teen R150 pp beskikbaar. Bespreek voor 10 Februarie by www.mes.org.za. Meer oor hierdie tweetalige geleentheid is by www.kaapkerk.co.za of Ilse Els by 021 949 8736 / 084 448 3456.
2. NG Gemeente Drakenstein: Feesnaweek!

Die NG Gemeente Drakenstein (Paarl) se 50-jaar feesnaweek vind vanaf 24 tot 26 Februarie plaas. Hulle begin Vrydagaand met ’n fees-dinee, waar hulle fees-boeke (die Gedenkuitgawe en ’n Gedenk-resepteboek) bekendgestel word. Saterdag word ’n piekniek en konsert by die kerksaal gehou en Sondag word die bedrywighede afgesluit met ’n lofprysingsdiens en kuier in die kerksaal. Kry die feesprogram by www.kaapkerk.co.za. Kontak die kerkkantoor by 021 872 8242 of ngdrakst@netactive.co.za.

G. VAKATURES
Die amptelike bekendmaking van vakatures vir predikante verskyn op Kerkbode se webblad by http://www.kerkbode.co.za/Vakatures.asp 

Hugenote Kollege: Uitvoerende Hoof
Die direksie van Hugenote Kollege wag steeds aansoeke in vir sy vakante pos van Uitvoerende Hoof. Die kollege is ’n kosbare bate vir die kerk wat opwindende geleenthede bied. Alle belangstellendes word daarom uitgenooi om biddend oorweging te skenk aan die moontlikheid om voor 10 Februarie aansoek te doen om die betrekking – klik hier vir meer inligting.
Ten slotte
Het jou gemeente 'n webblad? Weet ons dit? Om vas te stel, doen ons asseblief 'n groot guns en gaan klik by http://www.ngkerk.org.za/wesensuidkaap/gemeentes.asp om te sien of jou gemeente se inligting korrek is. Stuur asseblief die korreksies en jou gemeente se webadres vir ons. So help jy om die inligting op die webblad van die Wes-en-Suid-Kaap sinode volledig en aktueel te hou. Stuur die adresse aan kommunikasie@kaapkerk.co.za.

Vriendelike groete.

Ben du Toit
Sentrum vir Kommunikasie 
Privaatsak X8, Bellville, 7535 
Tel: 021 957 7195 
Faks: 021 957 7197 
kommunikasie@kaapkerk.co.za
-------------------------------------------------------------
BEHEERLIGGAAMVERKIESING 2012

Skoolbeheer in Suid-Afrika is taamlik uniek in dié opsig dat ouers van regsweë meer inspraak het in die onderwys van hulle kinders as in verreweg die meeste wêreldlande.

Die grondslag vir hierdie unieke toedrag van sake is reeds in 1995 in Witskrif 1 oor die nuwe onderwysbedeling gelê. Op bladsy 21 van die Witskrif verskyn die volgende grondliggende beginsel oor ouerbetrokkenheid in die opvoeding van ons kinders:

“Ouers of voogde dra die primêre verantwoordelikheid vir die onderwys aan hulle kinders, en het die reg om deur die staatsowerhede geraadpleeg te word oor die vorm wat onderwys moet aanneem en om deel te neem aan die beheer daarvan. Ouers het ’n onvervreembare reg op keuse van die vorm van onderwys wat vir hulle kinders die beste is, veral in die vroeë jare van skoolonderwys, ongeag of dit deur die staat voorsien word, onderhewig aan redelike waarborge wat by wet vereis kan word. Die ouers se reg om te kies omvat die keuse van die taal en die kulturele of godsdienstige grondslag van die kind se onderwys, met inagneming van die regte van ander en die groeiende kind se reg om te kies.”

Hierdie beginsel is uiteindelik in die Suid-Afrikaanse Skolewet opgeneem. Beheerliggame van openbare skole is kragtens hierdie wet sodanig saamgestel dat ouers op die beheerliggaam altyd in die meerderheid moet wees. Op hierdie wyse het ouers dus wesenlike inspraak in die sake van die skool. Die beheerliggaam bepaal uiteindelik die etos, beleid en algemene rigting van die skool. Dit is ’n baie verantwoordelike taak wat kundigheid, toewyding en geesdrif verg.

Die Skolewet bepaal ook dat beheerliggame se termyn beperk is tot drie jaar, maar die lede is herkiesbaar, mits hulle natuurlik steeds ouers van leerders in die skool is.

FEDSAS het daarin geslaag om die Onderwysdepartement te oortuig dat hierdie verkiesings landwyd in dieselfde tydperk gehou moet word. Vantevore het elke provinsie self besluit wanneer die verkiesings in daardie provinsie gehou moet word en dit het tot heelwat verwarring aanleiding gegee.

Vanjaar vind die verkiesings regdeur Suid-Afrika in Maart plaas. Getalsgewys is dit die grootste verkiesing in die land met sowat 300 000 mense wat op beheerliggame verkies moet word – die meeste daarvan natuurlik ouers.

Ten einde ’n wettige verkiesing te hê, skryf die verkiesingsregulasies voor dat minstens 15% van die skool se ouers tydens sodanige verkiesing moet stem. As die kworum nie behaal word nie, word die verkiesing uitgestel en by die uitgestelde verkiesing geld geen kworumvereiste nie.

Dit het al by skole gebeur dat die kworumvereiste nie behaal word nie en dat ’n klein groepie ouers hulself sodanig organiseer dat hulle hulself dan by die uitgestelde verkiesing tot die beheerliggaam verkies kry. Daardeur kry hulle dan die geleentheid om die totale etos, kultuur of rigting van die skool te verander. Dit het katastrofale gevolge vir daardie skole gehad, want politieke of ander agendas wat niks met die gehalte van opvoeding van kinders verband het nie, vier dan hoogty.

FEDSAS doen ’n ernstige beroep op ouers wat die beste belang van hulle kinders en van hulle kinders se skool en opvoeding op die hart het, om hulself vanjaar verkiesbaar te stel as lede van beheerliggame. Ouers moet ook in groot getalle gaan stem, sodat die kworumvereiste behaal kan word en die beste beskikbare kandidate tot hulle skole se beheerliggame verkies word.

Paul Colditz

Uitvoerende hoof: FEDSAS

25 Januarie 2012
Terug na Hoofblad.

------------------------------------------------------------

KONSTRUKTIEWE GESPREK MET 
NG KERK IN AFRIKA

Die Moderamen van die NG Kerk het kennis geneem van ongelukkigheid en misverstand in die geledere van die NGKA ten opsigte van die Algemene Sinode van die NG Kerk se besluite oor kerkhereniging en die Belydenis van Belhar.

Die Dagbestuur van die Moderamen het ’n ontmoeting met verteenwoordigers van die NGKA aangevra om die besluite van die Algemene Sinode persoonlik aan hulle deur te gee en te verduidelik. Die ontmoeting het op 31 Januarie 2012 in Potchefstroom plaasgevind. Dit was ’n reguit, eerlike en baie konstruktiewe gesprek. Daar was wedersydse respek vir mekaar se besluite en ’n diep gevoel van verbondenheid aan mekaar.

Die Dagbestuur van die Moderamen vertrou dat hierdie ontmoeting ’n stap sal wees om die breër proses van kerkhereniging in die NG Kerkfamilie te bevorder.

Dr Kobus Gerber

NGK Algemene Sekretaris

1 Februarie 2012
Terug na Hoofblad.

------------------------------------------------------------

NGK DAGBESTUUR VAN MODERAMEN

VERKLARING IN REAKSIE OP GENL JOHAN VAN DER MERWE SE MEMORANDUM
1. Die Dagbestuur van die Moderamen neem kennis van die memorandum en sal mettertyd volledig daarop antwoord. Die proses rondom die besluite van die AS beteken dat ons graag gesprek met mekaar voer en daarom sal die Moderamen Genl van der Merwe en van sy kollegas oor die saak wil ontmoet.

2. Die memorandum sal ook die aandag kry van die taakspan van die Moderamen wat ons help met die studie van en prosesse ten opsigte van die Belydenis van Belhar.

3. Ons wys intussen vir Genl van der Merwe op die Algemene Sinode se besluit oor die beoogde hantering van die Belydenis van Belhar binne die belydenisgrondslag van die NG Kerk en is oortuig dat die besluit van die AS van sy versoeke sal kan ondervang.

4. Die Dagbestuur van die Moderamen is bewus dat daar lidmate is wat die historiese perspektiewe in die memorandum deel . Ons vertrou dat 'n proses van onderskeiding en soeke na die wil van die Here ons saam tot 'n bevredigende antwoord sal bring.

Dr Kobus Gerber

NGK Algemene Sekretaris

2 Februarie 2012

Terug na Hoofblad.

------------------------------------------------------------
UIT DIE MODERATUUR

JANUARIE 2012

Liewe kollegas

Ons hoop dat die jaar aan die brand geskop is en dat die moeilikheid relatief min is! Net die mooiste vir 2012 toegebid. Graag deel ons sommer so ’n paar gedagtes uit die leefwêreld van die moderatuur met julle.

1.
Beplanning en prioriteite

Die moderatuur het verlede week vir twee dae op Kleinmond bymekaargekom en onder andere ons prioriteite vir die jaar herbesoek. Ons bevestig graag dit waarop reeds besluit is en waaroor verlede jaar gekommunikeer is. Tydens die vergadering het ons ook oor die volgende gepraat:

· As kerk van Christus behoort ons fokus in hierdie dae steeds te wees op die konsekwente verkondiging van Jesus Christus (Sien 1 Kor.2) 

· As draers van die Lig behoort ons eintlik ook weerkaatsers van die Lig te wees! Laat ons as leraars dit in ons elke dag se handel en wandel onthou.

· Gebed behoort op ’n daaglikse basis deel van ons lewe uit te maak. Mag daar van ons, soos van Moses, gesê word: Hy het die Here persoonlik geken (Deut. 34:10) 

· As moderatuur bly julle, ons predikante, een van ons heel hoogste prioriteite en sal ons graag wil ondersteun en help waar ons kan. Moet asseblief nie huiwer om ondersteuning te vra nie.

· Daarom sal ons graag aan die einde van die jaar weer streekbyeenkomste wil hou, sodat ons ernstig na mekaar kan luister. Ons sal ook graag enkele ringe wou besoek.

· Dit gaan ’n belangrike waarde vir ons in 2012 wees om solidariteit met alle vorme van nood, seer en gebrokenheid te betoon.

2.
NG Familie

Ons verhouding met die VGK bly vir ons ’n prioriteit en ons sal graag op moderatuursvlak wil werk aan die verstewiging van verhoudinge. ’n Verdere ontmoeting tussen ons en die moderature van die VGK Kaapland en NGK Oos-Kaap vind ook op 21 Februarie plaas.

Dit is steeds ons droom om ook ’n byeenkoms te reël waar predikante op ’n ruimer vlak met mekaar kan skakel.

3.
Wyer Ekumene

Braam verteenwoordig ons by die National Church Leaders Consultation en plaaslik by die Consultation of Christian Churches (CCC). Monty verteenwoordig ons by die Western Cape Provincial Council of Churches (WCPCC) en die Western Cape Religious Leaders Forum (WRLF) in die Wes-Kaap. Ons hoop ook om binnekort met leiers van die Volkskerk, Calvyn Protestantse kerk, die Congregational Church en enkele ander te vergader.

Ons droom ook oor ’n leiersberaad waar ons saam met die leierskap van kerke met wie ons formele ooreenkomste het, kan vergader (Nigerië, Malawi, Mosambiek, Zimbabwe en natuurlik die VGK).

4.
’n Slotwoord

Bid asseblief vir ons moderamenvergadering wat op 15 en 16 Februarie plaasvind en onthou tog (in die woorde van Philip Yancey):

“Ons speel almal inderdaad voor ’n reuse gehoor wat eintlik net uit Jesus Christus alleen bestaan!”

Mooi loop!

Braam, Nelis, Monty, Quintus, Elize, René, Melanie en Frik
Terug na Hoofblad.

------------------------------------------------------------
DOWE SE AANSTELLING GOEIE NUUS!

Die Hoëveld Sinode is die tweede sinode van die NG Kerk in die land, naas die Sinode van Wes-en-Suid-Kaapland, waar ŉ predikant wat gehoorgestremd is, in ŉ voltydse beroep bevestig is.

Ds Jaco van Wyk is hierdie maand in die NG Gemeente Effata vir Dowes by die Kempton Park Moedergemeente bevestig nadat hy die amp as leraar aanvaar het. Hy is tans die enigste geordende dowe predikant in die NG Kerk.

Hierdie gebore Bloemfonteiner wat hardhorend is, sê hy is baie positief oor hierdie gebeurtenis. “Dit is ŉ werklikheid wat werklik geword het.” 

Oor die bevestiging van Jaco Van Wyk sê dr Neels du Randt, moderator van Sinode Hoëveld, dat dit ’n besondere geleentheid vir hierdie gemeente is dat iemand hulle kan bedien wat hulle lewenservaringe deel en verstaan en bedieningsgewys daarmee kan konnekteer. “Dit is ’n stukkie Goddelike sinkronisering.”

Die nuwe dominee het Handelinge 8, wat oor Filippus en die Etiopiër handel, as teks vir sy intreepreek gebruik. Hy sê die teks is vir hom na aan die hart, omdat die Here dit gereeld op sy hart gelê het na sy bekering in 2005. Hoewel hy dit toe nie verstaan het nie, vertel hy met ŉ glinster in die oog hoekom dit vir hom kosbaar is. “Die Here het my geroep om na Deaf Christian Ministry Africa in Worcester (DCMA) te gaan, sodat die evangelie aan my verduidelik kon word en ek dit nou aan ander kan verduidelik. Nes Filippus moes ek op ŉ stil pad gaan om op die Here te fokus.”

Van Wyk is die tweede dowe predikant wat bevestig is en die eerste wat deur ŉ gemeente vir opleiding gestuur en terug beroep is. Dít is iets wat volgens ds Jan Oberholzer, hoof van DCMA, van “ware dissipelskap” getuig. “Van Wyk was gehoorsaam aan die Here Jesus. Hy het Jesus gevolg deur alles prys te gee naamlik om van Potchefstroom na Worcester te gaan. As prediker is hy in sy aanbieding baie volledig. Hy sal as leermeester ŉ tema van punt A na Z verduidelik.” 

Hierdie voormalige koshuisvader en sweis-onderwyser van die De la Bat-skool vir Dowes in Worcester wie se gehoor op 6 maande ná masels aangetas is, sê hy het ŉ passie om die Evangelie met mense - veral gehoorgestremdes - te deel. “Baie dowes is verlore omdat hulle nie na ŉ plek kan gaan waar hulle die Boodskap in hul eie taal kan ontvang nie. Ek wil soveel moontlik dowes bymekaar kry vir die Here. Wat Hy vir my gedoen het, kan Hy vir hulle ook doen.”

Dit is gedurende sy jare as ketelmaker in Potchefstroom dat hy tot bekering gekom het. Nadat hy talle Vrydae oggende die verpligte biduur by sy werk bygewoon het, het die Here in sy hart begin werk en hy het skuldig gevoel, omdat ŉ dowe kollega rondgekyk het omdat hy niks kon verstaan nie. “Ek het God gevra Hy moet iemand stuur om hom te help. God het gesê ék moet hom help.” 

Hy sê daar is ŉ groot verskil tussen horende dominees wat vir gehoorgestremdes met die hulp van ŉ tolk preek teenoor die predikante wat doof is en preek. “Nie stemtoon of aksent kan getolk word nie. Dikwels sal dowes dan net verduidelik dat dit verby hul kop is,” sê hy terwyl hy sy wysvingers oor sy ore steek. “Maar ek kan met gebare, gesigsuitdrukking en lyftaal met dowes kommunikeer.” 

Dít is ook hoe hy met sy vrou, Santie, praat. “Sy sal partykeer buite die winkel in die kar sit en dan sal ek van binne die winkel met haar kommunikeer.” Hoewel sy doof is en hy hardhorend, is hul kinders Sumi (18), Sanet (14) en Willie (10) nie gehoorgestremd nie.

(Met dank oorgeneem uit 27 Januarie 2012 se Kruis en Dwars, sinodale nuusbrief van Hoëveld Sinode)
Terug na Hoofblad.

------------------------------------------------------------
NUWE AFRIKAANSE GEMEENTE IN PERTH

Ds Peet Grobbelaar skryf uit Australië:

Ons is nou alreeds 1 maand in Perth woonagtig, waar ons ’n nuwe gemeente in die suide van Perth plant. Hier is reeds drie ander gemeentes wat gelowiges in Afrikaans bedien. Ons plant nou die vierde gemeente in Rockingham. Hier heers ’n groot opgewondenheid en die mense gee nie om hard te werk en alles te gee nie, sodat die gemeente ’n sukses kan wees. 

Ons eerste eredienste begin op 5 Februarie 2012 om 9:00. Ons huur tans die Secret Harbour Community Centre, en ons het die gebruik daarvan vir 4 ure op ’n Sondag. 

Ons sal elke Sondag die klank moet opstel en stoele uitpak en wegpak en weer die vloere vee en was. Tog weet ons dat die Here ons groepie wil gebruik tot sy eer. Baie mense gaan nie meer kerk toe nie en begin ook hulle geloof versaak. Jongmense sukkel veral om by ’n sekulêre eerste wêreld in te skakel. Ons glo die belangrikste fokus is die kinders en jongmense. 

Oral waar ek in Suid-Afrika gekom het, het mense vertel van hulle vriende, kinders en familie wat in Perth of Australië bly. Ons wil graag mense uitnooi om indien hulle van iemand weet wat in Perth omgewing bly te vertel die nuwe kerk in Rockingham. Daar is ook gemeentes in Clarkson, Leeming en Ellenbrook. Ons glo dat die Here die Afrikaners wil gebruik om die Koninkryk van God hier te kom vestig. Daar is baie gelowiges reeds in kerke betrokke en nie verlore soos die media berig het nie. 

Mense wat meer inligting benodig, kan by www.deogloria.org.au klik. Hulle kan Peet ook kontak by ds.peet@deogloria.org.au of skakel by +61 41 568 0930.
(Met dank oorgeneem uit 26 Januarie 2012 se Grens.Pos, sinodale nuusbrief van die Oos-Kaapland Sinode)

Terug na Hoofblad.

------------------------------------------------------------

BYBEL-MEDIA

JOU BEDIENINGSVENNOOT

Nuusbrief 2/2012

Lees in Kerkbode van 3 Februarie 2012:

Korrupsie kry die wind van voor

Corruption Watch (CW), ’n organisasie wat sigbare slaankrag wil gee aan korrupsiebestryding, het die groenlig gekry van prominente kerkleiers soos die NG Kerk se algemene sekretaris en een van die vise-presidente van die Suid-Afrikaanse Raad van Kerke (SARK), dr Kobus Gerber.

CW, ’n organisasie sonder winsbejag, is deur Cosatu as ’n “burgerlike korrupsiewaghond” in die lewe geroep om iets daadwerklik omtrent die buitengewone hoë vlakke van korrupsie te probeer doen en is verlede week in Johannesburg bekend gestel.

Lees ook:

•
Facebook en die kerk

•
21-12-2012 – is dit hierdie keer die einde?

•
Quo Vadis, Gereformeerdes?

'n Kort videosnit oor die jongste Kerkbode is by

http://www.youtube.com/watch?v=b9cknQChCKg&feature=youtu.be 

Boodskap vir Vandag

Boodskap vir Vandag word as 'n gratis e-posboodskap uitgestuur. Die daaglikse intekenaars het reeds tot meer as 5 700 gegroei. Teken self sommer nou in deur 'n e-pos te stuur na: adele@bmedia.co.za met jou naam en van, e-posadres en die woord Intekening.

'n Aantal lesers het gevra Mema-Media moet oorweeg om dié boodskappe in klankformaat vry te stel sodat mense in motors, siekes en gestremdes ook toegang tot dié oordenkings kan kry. Die klankboek-CD het pas verskyn en kos R55-00.

'n Verdere ontwikkeling is dat dit ook digitaal, in MP3-formaat, teen R15-00 vir sewe snitte van Bybel-Media se webtuiste aflaaibaar is. 

Inligting, navrae en diensverskaffing: Skakel 0860 26 33 42

•
Of stuur jou bestelling per e-pos na: bestel@bmedia.co.za 

•
Of koop direk met jou kredietkaart op die webtuiste: www.bybelmedia.co.za 

Groete uit 'n warm Wellington.

Hans Steyn

Departement Fondswerwing

E-pos: hans@bmedia.co.za 

Tel: 021 864 8223
Terug na Hoofblad.

HEFSIBA NUUSBRIEF

JANUARIE 2012

Liewe Vriende

I’M WITH YOU ALL THE WAY

Jan de Wet, die sanger, het vanmôre vir my en Antoinette bemoedig met sy preek en sang tydens ’n erediens hier op Parys in die AGS kerk. Ja, ons het dit nodig gehad: 
Ons het pas verneem dat die Mosambiekse dosent wat ons aangestel het om ons nuwe Fakulteit van Ekonomie en Bestuur te begin en van wie ons so baie verwag het, bedank het! Verder het Wes-Transvaal se NG Sinode ons pas laat weet dat hulle nie kans sien om op sinodale vlak vir ons te help met die vul van die pos van ’n sendeling in die plek van Petria Theron nie! Nog is dit nie die einde nie - die ou fotostaatmasjiene op HEFSIBA het verlede jaar die gees gegee, sodat ons baie agter geraak het met al die fotostaatwerk van die studiegidse vir al ons studente. En, o ja, dan het ons nie beurse vir al ons studente nie…en na die bliksemslag is daar ’n nypende tekort aan rekenaars. En voeg dan nog by die oorstromings in Suid-Mosambiek waar ons oor twee weke moet deur ry - en ons kar is al 1 maand onwettig uit Mosambiek! Lyk maar ’n somber prentjie so vroeg in 2012… 
Jan de Wet het die storie van Jonatan en sy wapendraer in 1 Samuel 13 en 14 laat herlewe. Israel is met sy rug teen die muur: Die Filistyne ruk in hulle massa op teen hulle. En Israel? Hulle gaan skuil in spelonke, grotte, hol kranse, gate en droë putte (13:14). Om alles te kroon was daar geen smid in die hele Israel nie en moes hulle na die Filistyne gaan met die skerpmaak van hulle ploegskare, skoffelpikke, drietandvurke en osprikkels. (13:21). So het dit gebeur dat net Saul en sy seun Jonatan wapens gehad het in die hele Israel! (13:22). Maar dan besluit die dapper Jonatan om self die vyand aan te pak met sy wapendraer en uiter die volgende waar woorde; “Die Here kan red – deur baie of deur min.” (14:6). En dan verslaan hulle twee 20 Filistyne en maak dat die vyand paniekerig raak. God gryp ook toe in met ’n aardbewing wat verdere paniek onder die vyand saai… ja “die Here het Israel daardie dag gered – hulle het veg-veg by Bet-Awen verbygegaan. Elke Israeliet het daardie dag kom veg.” (14:23,24).

God benodig dapper Jonatans en wapendraers in 2012 – manne en vroue wat met die moed van hulle oortuiging en in die geloof in Jesus dit sal waag om die vyande en struikelblokke aan te vat! Al is ons met die rug teen die muur… O ja, opvallend is die rol van die wapendraer wat God vir Jonatan voorsien het. The Message sê die wapendraer het vir Jonatan gesê: “I’m with you all the way.” (14:7). Ons het moed geskep vir 2012 –kan ons seker wees dat ons vriende en familie en wapendraers al die pad aan ons kant is en vir ons bid? Kom uit die spelonke, grotte, hol kranse gate, droë putte, woonstelle, meenthuise, plaashuise, luukse huise en veg saam met ons in die gebed - dan loop ons sommer veg-veg ’n bende storm!

NUWE KURSUSSE en NUWE DOSENTE

Soos in die inleidingsparagraaf duidelik, is ons in ’n krisis met die bedanking van die nuwe dosent in Ekonomie en Bestuur. Dr Kobus Odendaal van die Gesamentlike Sendingkommissie van Wes-Kaap, vlieg die 25ste Januarie op om raad te gee oor die implementering van die nuwe graad. Dadelik weer adverteer? Kyk na kandidate wat dit nie gemaak het nie? Tydelike dosente aanstel wat van Tete deurkom, of van Vila is? Of die hele kursus met ’n jaar uitstel? 41 studente het reeds ingeskryf…

Dan in daar die nuwe Meestersgraad in Teologie wat deur die Portugal Bybel Instituut aangebied word. Dr Manie Taute en dr Fabião van Portugal kom in Februarie reeds om intensiewe klasse aan te bied. Ons kort nog studente en sommige studente het nie geld nie… maar ons sien daarna uit – vir die eerste keer kan ons studente ’n Meestersgraad loop in Portugees.

Ons is besig om ’n voltydse dosent te beroep vir Informatika – maar ons het weinig rekenaars wat nog werk! Daar moet op groot skaal aangekoop word. Die Gereformeerde Kerk in Centurion wat ons al so baie gehelp het, kyk o.a. na die moontlikheid om te help …

’n Klomp pragtige uitdagings wat deur gebed gedra moet word… Bid asseblief ook vir die Oostelike en Noordelike Transvaal sinodes wat nog finaal moet besluit of hulle sal voortgaan met die ondersteuning van die nuwe dosentepos by HEFSIBA.

PERSONEEL NUUS

1.
Die Du Preez’s het lekker vakansie gehou en baie familie gesien. Hulle is nou in hul Parys-huisie en Kruger skryf dat dit klap aan sy skripsie.

2.
Dirk en Marie Smit het ook lekker by die kinders gekuier en is terug op Vila. Sy sê dit reën lekker en alles is pragtig groen en sy geniet dit om weer terug te wees.

3.
Joram en Danielle van Oudtshoorn het ’n babadogter, Tirzia, ryker geword op Kersdag in Nederland, en keer eersdaags terug na Vila. Dit is ’n gesonde baba, maar die moeder sukkel nog bietjie met die energievlakke. Klein Miriam vind haar kleine “sustertje heel leuk en prettig.”
4.
Ds Timoteo Maseko se HEFSIBA huis is besig om inmekaar te val van al die reën. Ons sal geen keuse hê as om die huis plat te slaan en ’n nuwe te bou nie. Die huis staan bekend as die Fochville-huis, omdat hulle aanvanklik ’n groot bydrae gemaak het om die huis te koop. Hy bou nou in alleryl ’n eie huis naby die groot mark.

5.
Ds Manasse, ons Algemene Direkteur, wil graag na Potch gaan om te sien of hulle hom goedkeur vir sy Doktorsgraad. Hy het nog nie ’n beurs nie en soek geld om af te kom na die RSA…

OPROEP

Dankie dat ons kan staatmaak op ons wapendraers se gebede en ondersteuning in 2012! Bid asb vir nog meer belangstellendes om te deel in hierdie pragtige Koninkrykswerk wat hom afspeel in die Noord-Weste van Mosambiek. Onthou ook wat God sê vir julle en vir HEFSIBA:

I’M WITH YOU ALL THE WAY!

CRISTO ACIMA DE TUDO! CHRISTUS BO ALLES!

Kruger en Antoinette du Preez

BANKBESONDERHEDE: HEFSIBA

Bank: ABSA

Tak: Lynnwoodrif, Pretoria

Takkode: 333-845

Rekeningnommer: 14–2015–5464

Kontakpersoon: Mev Corrie Swanepoel

Tel: 012 8049 543

E-pos: 
getuie@sinoos.co.za 
Terug na Hoofblad.

HUGENOTE KOLLEGE

UITVOERENDE HOOF

WELLINGTON

Die Hugenote Kollege te Wellington is tans midde-in 'n vernuwings- en omskakelingsproses na 'n VOO-instansie, wat fokus op die ontwikkeling van toegepaste kennis en vaardighede, binne die kerklike en maatskaplike omgewing. Die Kollege beskik tans oor 'n vakature vir 'n dinamiese persoon om op te tree as Uitvoerende Hoof.

Die suksesvolle posbekleër sal verantwoordelikheid neem vir die volgende funksies: 
· strategiese bestuur 
· programme en dienste 
· bemarking en skakeling 
· finansiële bestuur 
· menslikehulpbron bestuur 
· inligtingstegnologie 
· geboue & infrastruktuur 
· administratiewe bestuur.

Die ideale kandidaat voldoen aan die volgende vereistes:

· toepaslike nagraadse kwalifikasie 
· bewese leierskap- en bestuurservaring 
· ervaring en insig in die kerklike en maatskaplike omgewing 
· goeie werkskennis / ervaring van toepaslike wetgewing, strukture en beste praktyke / metodiek van onderwys & opleiding (VOO) 
· goed ontwikkelde interpersoonlike en fasiliteringsvaardighede 
· bewese administratiewe vaardighede (IT, finansies en MHB) 
· gebalanseerde Christelike waardesisteem en lewensbeskouing.

Rig asseblief u CV so spoedig moontlik aan Suzette Booysen by

Joubert & Genote: info@joubertassociates.co.za.

Posadres: Joubert en Genote, Posbus 697, Paarl, 7624.

Faks: 021 863 0968. 

Telefoniese navrae kan gerig word aan 021 863 0966.

Rig navrae per e-pos aan cjrens@telkomsa.net.

Sluitingsdatum vir aansoeke: 10 Februarie 2012.
Terug na Hoofblad.

